
რეზონანსი 
რუსეთი საქართველოსთან "უპრეცედენტო მოცულობის" არმიის შეყვანას იწყებს (რეზონანსი) 

ავტ.: ეკატერინე ბასილაია

გამოცემის ცნობით, რუსეთი საქართველოს უშუალო სიახლოვეს, ჩრდილოეთ ოსეთსა და დაღესტანში "უპრეცედენტო მოცულობის" არმიის შეყვანას იწყებს, საუბარია დამატებით 2 დივიზიაზე, რომლებიც თანამედროვე სამხედრო ტექნიკით აღჭურვილი იქნება, ასევე იგეგმება სამხედრო ქალაქების აშენება და ეს ყველაფერი მზად 2018 წლის ბოლოსთვის უნდა იყოს.

ინფორმაცია რუსულ მედიაში ვრცელდება, სადაც აღნიშნულია, რომ ამ ძალების დანიშნულება "რეგიონში ნატო-ს მხრიდან საფრთხეების შეკავება იქნება".

ქართულ სამხედრო წრეებში აცხადებენ, რომ, ვლადიმირ პუტინის მეოთხე გაპრეზიდენტების შემდეგ, საქართველოს წინააღმდეგ ახალი პროვოკაციებისა და სამხედრო ოპერაციის შესაძლებლობა უფრო და უფრო იზრდება.

ვახტანგ მაისაიას განცხადებით, პუტინმა პრეზიდენტობის ახალი ვადის მეორე დღესვე რეზერვისტთა ორთვიანი მობილიზაცია გამოაცხადა და ეს - "სამხედრო მობილიზაცია" არის მისი მესიჯი მსოფლიოსთვის, რომ ის მზადაა  თავდასხმებისთვის.

მაისაია განმარტავს, რომ ჩვენი ქვეყნის სიახლოვეს ჯარისკაცების ოდენობა დაახლოებით 20 000-ით გაიზრდება, რაც იმას ნიშნავს, რომ თუკი 2008 წელს რუსეთს საქართველოზე შეტევისთვის 2-3 დღე დასჭირდა, ახლა მსგავს გეგმას რამდენიმე საათში მოიყვანს სისრულეში. 
სტატიაში ყურადღებაა გამახვილებული ტელეკომპანია „რუსთავი ორის“ გავრცელებულ ინფორმაციაზეც, რომლის თანახმადაც, „ჰაკერებმა“ რუსეთის თავდაცვის სამინისტროდან დოკუმენტი გამოიტანეს, რომელიც ინტერნეტში ვრცელდება. დიდი მოცულობის მასალაში აღწერილია სტრატეგია, თუ როგორ უნდა მოხდეს საქართველოზე თავდასხმა. 

ვახტანგ მაისაია თვლის, რომ ეს "ჰაკერული ინფორმაცია", დიდი ალბათობით, რუსეთის გენშტაბმა სპეციალურად შემოაგდო ორი მიზნისთვის, პირველი - ამით გააფრთხილა საქართველო, რომ შეტევას რეალურად აპირებს და მეორე, საგანგებოდ შეცვალა ის ადგილმდებარეობა, საიდანაც შეტევის განხორციელება აქვს დაგეგმილი, რომ ამით დააბნიოს საქართველო.

"ქართველების გამტაცებლებზე ძებნა ინტერპოლმა უნდა გამოაცხადოს"  - რა უნდა გააკეთოს ხელისუფლებამ, რომ ტატუნაშვილის ტრაგედიის განმეორება თავიდან აიცილოს (რეზონანსი) 

ავტ.: თიკო ოსმანოვა

ინტერვიუ გია ხუხაშვილთან 

გია ხუხაშვილის თქმით, ტატუნაშვილის ტრაგედიის განმეორების საფრთხე ყოველთვის არსებობს. ამიტომ, მისი აზრით, საქართველოს ხელისუფლებამ რაღაც მექანიზმი უნდა შექმნას, რომელსაც გარკვეული პრევენციის სახე მაინც ექნება.

„ჩვენ უნდა შევქმნათ რაღაც მექანიზმი, რომ მეორე მხარე ვერ ბედავდეს ასეთ ქმედებებს. მაგალითად, ე.წ. საზღვარზე ყველა უკანონო დაკავებაზე აღვძრათ სისხლის სამართლის საქმე. ერთია, როდესაც რაღაც საკოორდინაციო საბჭოში ვაყენებთ ამას, მეორეა სისხლის სამართლის საქმე.

ჩვენი იურისდიქციაა, შესაბამისად, თავისუფლების უკანონო აღკვეთად უნდა იყოს კვალიფიცირებული ნებისმიერი საქართველოს მოქალაქის დაკავება, შესაბამისად, უნდა იქნას გამოვლენილი, ვინ აღკვეთა და ა.შ. თავისუფლების აღკვეთა არის მძიმე დანაშაული და ინტერპოლში გამოცხადებამდეც უნდა მივიდეთ.

ჩვენ თუ ასეთ სამართლებრივ მექანიზმს შევქმნით, ის ადამიანები, ვინც ამას აკეთებენ, დაფიქრდებიან იმიტომ, რომ მათ სჭირდებათ გადაადგილება, სულ "სამხრეთ ოსეთში" ან რუსეთში ხომ არ ჩაიკეტებიან? შესაბამისად, ამას გარკვეული პრევენციის სახე მაინც ექნება“, - აცხადებს ხუხაშვილი და დასძენს, რომ თუკი ქართველი სამართალდამცველები თავისუფლების უკანონოდ აღმკვეთთა იდენტიფიცირებას ვერ ახდენენ, ეს სპეცსამსახურებისა და სამართლებრივი სისტემის ხარვეზებზე მიუთითებს. 
რატომ გახშირდა "კერძო ვიზიტები" აფხაზეთში  - "შესუსტებულია წინააღმდეგობის პოლიტიკა აფხაზებისა და ოსების საერთაშორისო არენაზე გასვლასთან დაკავშირებით" (რეზონანსი) 

ავტ.: ეკატერინე ბასილაია
გამოცემის ცნობით, 7-9 მარტს სოხუმში იორდანიელი დეპუტატების ჩასვლა გააპროტესტა თბილისმა და ამ პროტესტის საპასუხოდ იორდანიის წარმომადგენლობითი პალატის ხელმძღვანელმა ქართველ კოლეგას, პარლამენტის სპიკერ ირაკლი კობახიძეს გამოუგზავნა წერილი, რომელიც პარლამენტმა გუშინ გაასაჯაროვა.

"წარმომადგენლობითი პალატა ვერ აუკრძალავს თავის წევრებს მსოფლიოს რომელიმე ნაწილის მონახულებას", - ნათქვამია საპასუხო წერილში. 
"ექსპერტთა კლუბის" წევრი, კონფლიქტოლოგი ირაკლი ცქიტიშვილი ამბობს, რომ იორდანიის პასუხი დამცინავია. 
ირაკლი ცქიტიშვილის თქმით, იორდანიაში არცთუ ცოტა აფხაზი ცხოვრობს, მუჰაჯირობის დროს წასული და აფხაზები ცდილობენ, ეს კავშირები გამოიყენონ საკუთარი პოლიტიკური მიზნების მისაღწევად, საქართველოს მხრიდან კი წინააღმდეგობის პოლიტიკა შესუსტებულია და აფხაზები და ოსები საერთაშორისო არენაზე გასვლას ბოლო დროს უფრო ხშირად ახერხებენ. 
"ჩვენი ბერკეტი შეზღუდულია, თუმცა ასევე ვერ ვხედავ ძლიერ მონდომებას, რომ იმუშაონ. ჩვენი პოლიტიკა პრევენციაზე უნდა იყოს მიმართული, წინასწარ უნდა გავთვალოთ მათი გარკვეული ნაბიჯები, მათ შორის - სავაჭრო პალატის მონაწილეობა სხვადასხვა გამოფენაში. უნდა შევეცადოთ, ორგანიზების ეტაპზე აღვკვეთოთ მათი ჩართვა და არა პოსტფაქტუმ მოვახდინოთ რეაგირება. პოსტფაქტუმ რეაგირება შედეგობრივად არაფერს იძლევა", - ამბობს ცქიტიშვილი.
სტატიაში ხაზგასმულია, რომ იორდანიის დელეგაციის აფხაზეთში ყოფნამდე ერთი კვირით ადრე იორდანიაში საქართველოს საპარლამენტო დელეგაცია იყო ჩასული ირაკლი კობახიძის ხელმძღვანელობით და მასპინძელმა მხარემ საქართველოსთან მჭიდრო ურთიერთობებზე ისაუბრა.

"პუტინი შეეცდება, პოსტსაბჭოთა ქვეყნები შეიყვანოს ევრაზიულ კავშირში" (რეზონანსი) 

ავტ.: ნინო ქეთელაური

ინტერვიუ კორნელი კაკაჩიასთან 

კორნელი კაკაჩია აცხადებს, რომ პუტინი ბოლო  ვადის განმავლობაში პოსტსაბჭოთა ქვეყნების ევრაზიულ კავშირში შეყვანას შეეცდება და ამისთვის სამხედრო, ეკონომიკურ თუ სხვადასხვა მეთოდებს გამოიყენებს და მეზობელი ქვეყნები ზეწოლას აუცილებლად იგრძნობენ. 
კაკაჩია დარწმუნებულია, რომ ევროპის სანქციები რუსეთზე გავლენას აუცილებლად მოახდენს, თუმცა, პროგნოზების გაკეთება ამ დროისთვის რთულია. 
„რაც შეეხება დასავლეთთან მიმართებით, შესაძლებელია, ბალტიისპირეთთან, ასევე ფინეთთან დაიძაბოს ურთიერთობა და პროვოკაციებსაც ჰქონდეს ადგილი. ამასთან, ურთიერთობა კიდევ უფრო დაიძაბოს ევროპის სხვა წამყვან სახელმწიფოებთან, მათ შორის, ბრიტანეთთან. თუმცა ეს ის გზაა, რომელიც რუსეთის ხელისუფლებამ თავად აირჩია“, - აღნიშნავს კორნელი კაკაჩია. 

დასავლეთის უპრეცედენტო დიპლომატიური შეტევა მოსკოვზე  (რეზონანსი) 

ავტ.: ნინო ქეთელაური

„რეზონანსის“ ცნობით, დასავლეთიდან რუსი დიპლომატების მასობრივი გაძევება იწყება. დიდი ბრიტანეთის შემდეგ, სკრიპალის საქმის გამო, რუსეთის საელჩოს თანამშრომლებს ახლა უკვე აშშ, საფრანგეთი, გერმანია, ლატვია, ლიტვა, პოლონეთი, ჩეხეთი, დანია, იტალია, ესტონეთი, ნიდერლანდები, რუმინეთი, ფინეთი და უკრაინა ემშვიდობება.

თავად რუსეთი, ვალში დარჩენას არ აპირებს და ამერიკული მისიის, სულ მცირე, 60 დიპლომატის გაძევებით იმუქრება.

პოლიტოლოგი, თსუ-ის პროფესორი კორნელი კაკაჩია აცხადებს, რომ ცივი ომის პერიოდში სხვადასხვა სახელმწიფოს მხრიდან ძალიან ხშირად ხდებოდა რუსი დიპლომატების გაძევების ფაქტები. თუმცა, ასეთი მასშტაბით, როდესაც ევროპის თითქმის ყველა წამყვანი სახლმწიფო საკუთარი ტერიტორიიდან აძევებს რუს დიპოლომატებს და რუსეთი იძულებულია, ყველა სახელმწიფოსთან ანალოგიური ნაბიჯი გადადგას, ბოლო პერიოდში არ ყოფილა. კაკაჩია დარწმუნებულია, რომ რუსეთს ურთიერთობის ფორმების გადახედვა მოუწევს. 

პოლიტოლოგ ნიკა ჩიტაძის შეფასებით კი, დასავლეთის ნაბიჯი ნიშნავს დემარშს, თუმცა იმისთვის, რომ ამან რუსეთის აგრესიულ პოლიტიკაზე გავლენა იქონიოს, საჭიროა მისი ენერგეტიკული კომპანიების მიმართ ეკონომიკური სანქციების გაძლიერება.

"ტავ ჯორჯიამ" "სითი პარკის" ბედი უნდა გაიზიაროს!"  - დედაქალაქიდან ევროპისკენ იაფი ფრენის შესაძლებლობას წერტილი დაესვა (რეზონანსი) 

ავტ.: თამუნა მუკბანიანი
გამოცემა წერს, რომ თბილისისა და ბათუმის საერთაშორისო აეროპორტების მმართველ კომპნია "ტავ ურბანს ჯორჯიასა" და ირლანდიურ ავიაკომპნია "რაინაერს" შორის შეთანხმება ვერაფრით მოხერხდა და დედაქალაქიდან ევროპისკენ იაფი ფრენის შესაძლებლობას წერტილი დაესვა. ამასობაში, "რაინეარი" უკრაინის ბაზარზე შევიდა, სადანაც ბილეთის ფასი 10 ევროდან დაიწყება და საშუალოდ 40 ევროს არ გადააჭარბებს. საქართველომ კიდევ ერთხელ დაკარგა შანსი. სპეციალისტები დაუფარავად ამბობენ, რომ ჩაშლილი მოლაპარაკებების მთავარი მიზეზი "ტავ ჯორჯიას" დაწესებული მაღალი მოსაკრებელი და "თურქიშ ეარლაინსზე" მორგებული პოლიტიკაა.

საავიაციო სფეროს ექსპერტი, იასე ზაუტაშვილი ამბობს, რომ "ტავ ურბანთან" სახელმწიფოს კაბალური ხელშეკრულება აქვს დადებული. ამიტომაც კომპანიამ "სითი პარკის" ბედი უნდა გაიზიაროს და თბილისის საერთაშორისო აეროპორტს, როგორც სტრატეგიულ ობიექტს, სახელმწიფო უნდა მართავდეს.
ავიაკომპანია "ეარ კავკასუსის" პრეზიდენტი გიორგი კოდუა კი "ბიზნეს-რეზონანსთან" აცხადებს, რომ "ტავ ჯორჯიას" მენეჯმენტის პირობებში თბილისის აეროპორტის განვითარება კითხვის ნიშნის ქვეშ დგას. დღეს აეროპორტი 3 მლნ მგზავრს ემსახურება წელიწადში და რომ არა "ტავ ჯორჯია", მას 10 მლნ მგზავრი ეყოლებოდა.
ქვეყანაში საწვავის კონტრაბანდის საფრთხე მაღალია!  - "სამეგრელოში სხვადასხვა კონტრაბანდული პროდუქტის შოვნა დიდ პრობლემას ახლაც არ წარმოადგენს" (რეზონანსი) 

ავტ.: მარი ჩიტაია

სტატიაში ნათქვამია, რომ საქართველოში საწვავის კონტრაბანდის საფრთხეა. იმის გამო, რომ ბოლო პერიოდში აქციზის განაკვეთი მკვეთრად გაიზარდა და მეზობელ ქვეყნებთან შედარებით, საწვავი ყველაზე ძვირი სწორედ ჩვენთანაა (თურქეთის გარდა), კონტრაბანდის ალბათობა დიდია. ფასთა სხვაობამ თამბაქოს, ალკოჰოლისა და ძვირფასეულობის ბაზარზე არალეგალური საქონლის მოზღვავება გამოიწვია, ახლა ჯერი ნავთობპროდუქტებზეა.

ეკონომიკური კვლევების ინსტიტუტის დირექტორი ლაშა გოცირიძე არ გამორიცხავს, რომ მეზობელი ქვეყნებიდან საწვავმა არალეგალური გზით კვლავ შემოაღწიოს. მისი ვარაუდით, რისკი განსაკუთრებით ოკუპირებული ტერიტორიებიდან არსებობს.

ნავთობპროდუქტების ბაზარზე კონტრაბანდის მოსალოდნელ საფრთხეზე საუბრობენ ექსპერტთა კლუბშიც. როგორც ორგანიზაციის წარმომადგენელმა ირაკლი ცქიტიშვილმა აღნიშნა, მთავრობის მხრიდან სერიოზული ზომებია გასატარებელი, რომ, თამბაქოს შემდეგ, კონტრაბანდამ ნავთობპროდუქტების ბაზარიც არ ჩაითრიოს.

„რამდენადაც ვიცი, სამეგრელოში კონტრაბანდული პროდუქტის შოვნა დიდ პრობლემას ახლაც არ წარმოადგენს ოკუპირებულ ტერიტორიასთან სიახლოვის გამო. თავის დროზე, როცა მთავრობა აქციზის გადასახადის გაძვირებას გეგმავდა, მოსალოდნელი პრობლემების შესახებ აფრთხილებდნენ, მაგრამ ყურად არავინ იღო. თამბაქოს ნაწარმის შემთხვევაში, ეჭვი გამართლდა და ეს აღმოჩენილი ფაქტებითაც დასტურდება. არ გამოვრიცხავ, რომ საწვავის კონტრაბანდით გარკვეული ჯგუფები იყვნენ დაინტერესებული“, - აღნიშნავს ირაკლი ცქიტიშვილი. 

ანალიტიკოსი ბექა კემულარია საწვავის კონტრაბანდას გამორიცხავს, მაგრამ დასძენს, რომ ბაზრის განვითარებას დღემდე აფერხებს ხუთიოდე მსხვილი კომპანიის საქმიანობა, რომლებიც კარტელურ გარიგებებში არიან მხილებული და ბაზარზე დღემდე წამყვან პოზიციებს ინარჩუნებენ.

კალაძე და დისტრიბუტორები ვერ თანხმდებიან  - მერიის ინიციატივამ შესაძლოა, მცირე და საშუალო მაღაზიებს დიდი პრობლემა შეუქმნას (რეზონანსი) 

ავტ.: მარი ჩიტაია

გამოცემა წერს, რომ დედაქალაქის მერი სადისტრიბუციო მანქანებისთვის განრიგის დაწესებას აპირებს. კახა კალაძე მიიჩნევს, რომ დისტრიბუციისთვის კონკრეტული საათები უნდა იყოს განკუთვნილი. მისი თქმით, თუკი კომპანიებს დამატებითი მუშა ხელის აყვანა მოუწევთ, მათ ეს ხარჯი უნდა გაწიონ და კერძო ბიზნესის პირობებს დედაქალაქი არ უნდა მოერგოს. 
სადისტრიბუციო ბიზნესის წარმომადგენლებს კი მიაჩნიათ, ახალი რეგულაციით დიდი პრობლემა შეექმნებათ მცირე და საშუალო სავაჭრო ობიექტებს, რომელთა წილიც მთელი ქალაქის სისტემაში 60%-ია. დისტრიბუტორთა ასოციაციის ხელმძღვანელი ივა ჭყონია ვარაუდობს, რომ ამით საბოლოოდ კომპანიები დაზარალდებიან. ჭყონიას აზრით, ცვლილება მისაღებია, თუმცა მისი დაუყოვნებლივ განხორციელება დიდ პრობლემებს წარმოშობს.

„მერიის შემოთავაზებული ცვლილების განხორციელება მას შემდეგ უნდა მოხდეს, რაც მთავრობა მოაგვარებს სადისტრიბუციო კომპნიების წინაშე დღეს არსებულ სერიოზულ პრობლემებს, რასაც ისინი სავაჭრო ობიექტებიდან კუთვნილი თანხების ამოღებისას აწყდებიან“, - აღნიშნავს ჭყონია. 

ბიტკოინურმა მაქინაციებმა შეიძლება, ხალხი უსახლკაროდ დატოვოს (რეზონანსი) 

ავტ.: მარი ჩიტაია
სტატიაში ნათქვამია, რომ ბიტკოინის სახელით მოქალაქეებს ფინანსურ მაქინაციებში ითრევენ და ციფრული ვალუტის გაყიდვა ქსელური მარკეტინგის ფორმას იღებს. როგორც ფინანსისტები ვარაუდობენ, ბიტკოინთან დაკავშირებული სხვადასხვა მაქინაციის გამო შეიძლება, ბევრი ადამიანი უსახლკაროდ დარჩეს. მოსახლეობას სთავაზობენ კრიპტოვალუტის ყიდვას ისე, რომ ელემენტარული ცოდნაც არ აქვს, სად შეიძინოს "ვირტუალური ქონება" და როგორ "გამდიდრდეს ერთბაშად", როგორც ეს ზოგიერთს წარმოუდგენია.

სიკვდილი მაღაროში: ურთიერთგამომრიცხავი ცნობები უსაფრთხოებასთან დაკავშირებით  - "შარშან გვირაბი ასეთ სიღრმემდე გაყვანილი არ იყო" (რეზონანსი) 

ავტ.: ნათია ლომიძე

სტატიის თანახმად, არაერთი გახმაურებული ფაქტის მიუხედავად, მაღალი რისკის სამუშაო უბნებზე უსაფრთხოების ზომები დაცული არ არის და ადამიანები სამსახურებრივი მოვალეობის შესრულებისას კვლავ ეთხოვებიან სიცოცხლეს. ბოლო შემთხვევა ჭიათურაში, შუქრუთის მაღაროში მოხდა, როდესაც 45 წლის მამაკაცი დაიღუპა. პროფკავშირების წარმომადგენელთა თქმით, ადგილი, სადაც მუშები მუშაობდნენ, ავარიული იყო.

გუშინ საქართველოს შრომისა და ჯანდაცვის სამინისტროს შრომის ინსპექტირების დეპარტამენტის წარმომადგენლები შუქრუთის მაღაროში ჩავიდნენ. მათ შემთხვევის ადგილი ეკონომიკის სამინისტროს თანამშრომლებთან ერთად დაათვალიერეს.
"ჩვენმა სამსახურმა გასული წლის ზაფხულში შეამოწმა მაღაროები და გვქონდა გარკვეული სახის შენიშვნები. რაც შეეხება შემთხვევის ადგილს, ეს ადგილი შარშან არ დაგვითვალიერებია. მოგეხსენებათ, მაღაროში მადნის მოპოვების სამუშაო გვირაბის გაყვანის პარალელურად მიმდინარეობს. შესაბამისად, შარშან გვირაბი ასეთ სიღრმემდე გაყვანილი არ იყო", - განაცხადა ჟურნალისტებთან საუბრისას შრომის ინსპექტორმა ირაკლი იობიძემ.

პროფკავშირების წარმომადგენელ თამაზ დოლაბერიძეს მაღაროს თანამშრომლებმა თქვეს, რომ ადგილი, სადაც სამუშაობს აწარმოებდნენ, ავარიული იყო. მაღაროს ხის მორებით გამაგრება სჭირდებოდა, თუმცა ამ შემთხვევაში ასე არავინ მოქცეულა.

"ჯორჯიან მანგანეზის" სპეციალური მმართველის წარმომადგენელი ქეთი ხოსიტაშვილი ამბობს, რომ სახელმწიფოც და ასევე კომპანიაც სამუშაო ობიექტს მუდმივად ამოწმებდა. ის ფაქტი, რომელსაც პროფკავშირების წარმომადგენლები ავრცელებენ, სიმართლეს არ შეესაბამება და ადგილი, სადაც მუშები იყვნენ, დაუცველი არ ყოფილა.

"შპს "ჯორჯიან მანგანეზმა" სახელმწიფოს ინსპექტირების ორგანოს - "ტექინსპექტგარანტის" მიერ მომზადებული დოკუმენტი გამოაქვეყნა, სადაც 2017-18 წლებში შუქრუთის მაღაროზე, შემოწმების შედეგად, მომზადებული დასკვნებია ასახული. დოკუმენტის თანახმადაც, აღნიშნულ მაღაროში უსაფრთხოების ნორმები სრულიად დაცული იყო. უწყებამ შესაბამისობის სერტიფიკატიც გასცა“, - განაცხადა ხოსიტაშვილმა. 

შინაგან საქმეთა სამინისტრომ კი მომხდართან დაკავშირებით გამოძიება სისხლის სამართლის კოდექსის 240-ე მუხლით დაიწყო, რაც სამთო, სამშენებლო ან სხვა სამუშაოების წარმოებისას უსაფრთხოების წესის დარღვევას გულისხმობს.

სტატიაში ხაზგასმულია, რომ საქართველოში 2013-16 წლებში სამუშაო ადგილებზე 169 ადამიანი დაიღუპა, 350 კი დაშავდა. 2017 წლის მხოლოდ პირველ ნახევარში დაიღუპა 18 ადამიანი და დაშავდა 34. 2018 წლის 21 მარტს "საქართველოს საკანონმდებლო მაცნეში" გამოქვეყნდა "შრომის უსაფრთხოების შესახებ" საქართველოს კანონი და თანდართული ცვლილებები. "შრომის უსაფრთხოების შესახებ" კანონით გათვალისწინებული სანქციები 2018 წლის 1-ლი აგვისტოდან ამოქმედდება.
ახალი თაობა 

ლევან ჩაჩუა: თუ ხელისუფლება არ შეაჩერებს აღვირახსნილ ღვთის გმობას, საპროტესტო მოძრაობას დავიწყებთ (ახალი თაობა) 

ავტ.: მარიამ მჭედლიშვილი 

ინტერვიუ მოძრაობა „ქართული იდეის“ ლიდერ ლევან ჩაჩუასთან 

ლევან ჩაჩუა მიიჩნევს, რომ „ქართული ოცნება“ საპატრიარქოსა და ეკლესიას უტევს და სწორედ ამის ნიშანია „ქართული მარშის“ წევრების დაკავებაც. ჩაჩუას თქმით, ხელისუფლება ცდილობს „დადგმებით“ გადაფაროს ქვეყანაში გამეფებული უმუშევრობა და გაჭირვება. 

რესპონდენტის განცხადებით, თუკი პრემიერი არ ისჯება გინების გამო, მაშინ ამაზე პასუხი არც „ქართული მარშის“ წევრებს უნდა მოეთხოვოთ. 

ლევან ჩაჩუა ხელისუფლებას მოუწოდებს შეაჩეროს ღვთის მგმობი, აღვირახსნილი კამპანია, რომელსაც სხვადასხვა ორგანიზაციები აწარმოებენ. ჩაჩუას განცხადებით, აღმაშფოთებელია ის ფაქტი, რომ ერთ-ერთმა კომპანიამ კონტრაცეპტივების გარეკანზე წმინდანების გამოსახულებები დაიტანა, ხელისუფლება კი ამაზე არ რეაგირებს. – „მივმართავ მერიასა და პრემიერს, თუ არაფერი შეიცვალა, ბრწყინვალე შვიდეულის შემდეგ ფართომასშტაბიან აქციებს მოვაწყობთ. ხალხი ისეა გაშმაგებული, რომ ხვეწნა არ დასჭირდება. ამით პოლიტიკურად ბოლო მოეღება „ოცნებასაც“ და მასთან კოაბიტებულ ძალებსაც“, - აცხადებს ჩაჩუა. 

„ივანიშვილი ისტორიაში ხეგლეჯიაშვილის სახელით შევა“  - ზაზა ხატიაშვილი: არის დიდი ეჭვი, რომ ხანძრები ხელისუფლების დაკვეთით ჩნდება (ახალი თაობა) 

ავტ.: ნონა ცაბაძე 

ინტერვიუ ზაზა ხატიაშვილთან 

ზაზა ხატიაშვილის განცხადებით, ქვეყანაში ქაოსია, სახელმწიფოს მართვის სტრუქტურა მოშლილია და ხელისუფლება ვერ იაზრებს, რომ პროცესები რევოლუციის ზღვარზეა. მისი თქმით, საქართველოს დღეს შუშის სასახლეში მჯდომი კაცი მართავს, რომელიც ნერონის ტიპის დიქტატორია - ხეებს გლეჯს და რაც კი გზად ხვდება, ყველაფერს ანადგურებს. 
ხატიაშვილი ინტერვიუში გამოთქვამს მოსაზრებას, რომ ხელისუფლებასთან დაახლოებული პირები ყველა იმ ტერიტორიაზე აჩენენ ხანძარს, რომელიც მათთვის ბიზნესის კუთხითაა საინტერესო, საგამოძიებო უწყება კი საქმეს ვერ იძიებს, რადგან ხედავს, ამ ყველაფრის უკან სამთავრობო ბიზნესმენი დგას. 
რესპონდენტი ხაზს უსვამს, რომ „ბავშვთა სამყაროში“ ჩატარებული ექსპერტიზის დასკვნაში ნათქვამია, ხანძარი ნავთობპროდუქტების აალების შედეგად გაჩნდაო, თუმცა, ამ ფაქტზე რეაგირება არ მომხდარა. 
„ფაქტიური მმართველი ხეების გლეჯვით არის დაკავებული და ლამის ხეგლეჯიაშვილის სახელით შევიდეს ისტორიაში. პოლიცია და პროკურატურა ძალადობენ ყველა მიმართულებით, არ იძიებენ იმ სავარაუდო დანაშაულის შემთხვევებს, რომელიც წინა ხელისუფლების ან ამ ხელისუფლების ინტერესებს უკავშირდება. ქვეყანა ნელ-ნელა მიდის ჭაობისკენ და ეს ძალიან ცუდია, რადგან ასეთ უკანონობას ყოველთვის მოაქვს ხალხის აფეთქება. სულ მცირე ნაპერწკალია საჭირო. დენთის სუნი ტრიალებს ქვეყანაში. ეს კი ამ ხელისუფლებას ვერ გაუგია“, - აცხადებს ხატიაშვილი და დასძენს, რომ იქამდე, ვიდრე ამომრჩეველი საკუთარ ხმას 15-20 ლარად გაყიდის, მდგომარეობა ვერ გამოსწორდება. 
ლია მუხაშავრია: პარლამენტმა იუსტიციის უმაღლესი საბჭო უნდა დაშალოს (ახალი თაობა) 

ავტ.: ნათია ხურცილავა 
ინტერვიუ ლია მუხაშავრიასთან

ლია მუხაშავრია აცხადებს, რომ იუსტიციის უმაღლესი საბჭოს ფორმირება სასამართლოს რეფორმის მნიშვნელოვანი ნაწილი უნდა ყოფილიყო, თუმცა, იმის გამო, რომ საბჭოში არჩეული იქნენ ადამიანები, რომლებიც სასამართლო პროცესებს სრულად აკონტროლებენ და კლანური მმართველობის ფორმებს იყენებენ, რეფორმა ვერ განხორციელდა. მუხაშავრია პარლამენტს იუსტიციის უმაღლესი საბჭოს დაშლისა და მიღებული მწარე გამოცდილების გათვალისწინებისკენ მოუწოდებს. 
მისი თქმით, იუსტიციის უმაღლესი საბჭო ჩამოყალიბდა ორგანოდ, რომელიც რეფორმას არათუ ხელს უწყობს, არამედ, პირიქით, უშლის.  – „იუსტიციის უმაღლესი საბჭო აუცილებლად უნდა დაიშალოს. წინააღმდეგ შემთხვევაში, ის უკმაყოფილება, რომელიც არსებობს იუსტიციის უმაღლესი საბჭოს მიმართ, მთლიანად სასამართლო სისტემის მიმართ, პარლამენტსა და აღმასრულებელ ხელისუფლებას ბუმერანგივით მოუბრუნდება“, - აცხადებს მუხაშავრია. 

უფლებადამცველი ანა დოლიძის ინიციატივაზეც საუბრობს, რომლის თანახმადაც, სასამართლოს თავმჯდომარეები თავად მოსამართლეების მიერ, სამწლიანი ვადით უნდა იქნას არჩეული, მუხაშავრიას თქმით, გასაკვირი არ არის, რომ დოლიძის ეს ინიციატივა ჩავარდა, რადგან აღნიშნული მოდელი მოსამართლეების დამოუკიდებლობას ზრდიდა, რაც იუსტიციის უმაღლეს საბჭოს არ აწყობს. 
რატომ აგვიანებს პრეზიდენტი პარლამენტში მისვლას (ახალი თაობა) 
ავტ.: შორენა მარსაგიშვილი 

„ახალი თაობა“ წერს, რომ პრეზიდენტი, გიორგი მარგველაშვილი ყოველწლიური საპარლამენტო მოხსენების გაკეთებას აგვიანებს, რაც „ქართული ოცნების“ დეპუტატების უკმაყოფილებას იწვევს. როგორც თამარ ჩუგოშვილი განმარტავს, ყოველწლიური მოხსენება საგაზაფხულო სესიის პირველ კვირაში იმართება, თუმცა, პრეზიდენტი ანგარიშის წარდგენას არ ჩქარობს. უმრავლესობაში ფიქრობენ, რომ გიორგი მარგველაშვილი საპრეზიდენტო არჩევნებში მონაწილეობას გეგმავს და არ არის გამორიცხული, ამის შესახებ განცხადება მან საპარლამენტო ტრიბუნიდან გააკეთოს. 
ზვიად კუპრავა: ხორავაზე მკვლელობის საქმეზე ძალიან სკანდალური ინფორმაცია მაქვს (ახალი თაობა) 

ავტ.: შორენა მარსაგიშვილი 

ინტერვიუ ზვიად კუპრავასთან 

ზვიად კუპრავა ხორავას ქუჩაზე მომხდარი მკვლელობის საქმეზე საუბრობს და ამბობს, რომ ბევრი სკანდალური ინფორმაცია აქვს, რომლის დამალვასაც საგამოძიებო უწყება საგულდაგულოდ ცდილობს. კუპრავას თქმით, სწორედ ამ ინფორმაციის გაჟღერების შიშით დაადებინეს მას გაუთქმელობის ხელწერილი, თუმცა, „სამართალდაცველთა რეფორმირების ცენტრის“ ხელმძღვანელი დარწმუნებულია, რომ სიმართლე არ დაიმალება. 
რესპონდენტი სიცრუეს უწოდებს თბილისის პროკურორის, მალხაზ კაპანაძის გავრცელებულ ინფორმაციას, თითქოს მან გამოძიებასთან არ ითანამშრომლა. კუპრავას ცნობით, მან საგამოძიებო უწყებას მის ხელთ არსებული ყველა ინფორმაცია მიაწოდა, თუმცა კუთვნილი ტელეფონის მტკიცებულებად დატოვებაზე უარი განაცხადა. ზვიად კუპრავას განმარტებით, საქმეში არ ფიგურირებს მისი ტელეფონი და გაუგებარია რატომაა დაინტერესებული პროკურატურა იმ ნივთის შესწავლით, რომელშიც არაერთი პირადი ჩანაწერი თუ შეტყობინებაა შენახული. 
„სამართალდამცველთა რეფორმირების ცენტრის“ ხელმძღვანელი ამბობს, რომ ჩვენება სუს-საც მისცა, საუბრის თემა კი არჩილ ტატუნაშვილის საქმე და დაკავებული სპეცსამსახურის თანამშრომლის მიწოდებული ინფორმაცია იყო. კუპრავას განცხადებით, მას პირადად დაუკავშირდა მატროსოვის ციხეში მყოფი სპეცსამსახურის ყოფილი თანამშრომელი და მიაწოდა ინფორმაცია არჩილ ტატუნაშვილის მკვლელის, ფილიპ ხაჩიროვის შესახებ. კუპრავას თქმით, დაკავებული მზადაა ციხიდან 48 საათით გათავისუფლდეს და პირადად გადმოიყვანოს ცხინვალიდან ტატუნაშვილის მკვლელი. 

ინტერვიუში ზვიად კუპრავა ხაზს უსვამს, რომ სუს-ის თანამშრომლებს არჩილ ტატუნაშვილის მკვლელის დასჯა სურთ, თუმცა, ამისთვის პოლიტიკური ნებაა საჭირო. 

